
БЮДЖЕТ ТАШКИЛОТЛАРИДА БУХГАЛТЕРИЯ ҲИСОБИНИНГ ХУСУСИЯТЛАРИ 

 
Аннотация. Ушбу мақолада бюджет ташкилотларида бухгалтерия ҳисоби, ижтимоий соҳадаги 

муассасаларда бухгалтерия ҳисобининг хусусиятлари ҳақида сўз боради. Давлат бюджетидан ижтимоий 

соҳага ажратилаётган маблағлар таҳлили келтирилган. Бюджет ташкилотларида бухгалтерия  ҳисобини 

юритишнинг ташкилий, техник ва услубий жиҳатларини такомиллаштириш илмий асосланган.      

Калит сўзлар: бюджет ташкилоти, бухгалтерия ҳисоби, давлат бюджети, даромадлар ва 
харажатлар сметаси, ижтимоий соҳа харажатлари, молия йили, тиббиёт муассасаси, харажатлар сметаси. 

FEATURES OF ACCOUNTING IN BUDGETARY ORGANIZATIONS 

 
Abstract. This article talks about the features of accounting in budgetary organizations and accounting in 

social institutions. An analysis of the funds allocated for the social sphere from the state budget is presented. The 

improvement of the organizational, technical and methodological aspects of accounting in budgetary organizations 

is scientifically substantiated.         

Key words: budget organization, accounting, state budget, income and expenditure estimates, social 
spending, financial year, medical institution, cost estimate. 

ОСОБЕННОСТИ БУХГАЛТЕРСКОГО УЧЕТА В БЮДЖЕТНЫХ ОРГАНИЗАЦИЯХ 
 
Аннотация. В данной статье говорится об особенностях ведения бухгалтерского учета в 

бюджетных организациях и бухгалтерского учета в социальных учреждениях. Представлен анализ 
средств, выделяемых на социальную сферу из государственного бюджета. Научно обосновано 
совершенствование организационный, технический и методических аспектов бухгалтерского учета в 
бюджетных организациях. 

Ключевые слова: бюджетная организация, бухгалтерский учет, государственный бюджет, смета 
доходов и расходов, расходы на социальную сферу, финансовый год, медицинское учреждение, смета 
расходов. 

Кириш. Бюджет ташкилотига Давлат функцияларини амалга ошириш учун 

белгиланган тартибда давлат ҳокимияти органлари қарорига асосан ташкил этилган, 

Давлат бюджети маблағлари ҳисобидан сақлаб туриладиган нотижорат ташкилотлари 

киради.  

Бюджет ташкилотлари давлатнинг белгиланган вазифаси (таълим, соғлиқни 

сақлаш, мудофаа, ҳуқуқни муҳофаза қилиш ва бошқа давлатнинг ташқи иқтисодий, 

ижтимоий аҳамиятига эга бўлган вазифалар)ни бажариш учун ташкил этилган хўжалик 

субъекти бўлиб, улар ўз фаолиятини амалга ошириш учун бюджетдан маблағ билан 

таъминланади. 

Давлат бюджетидан ажратиладиган маблағлар сарфи асосан, бюджет 

ташкилотларига маблағларни йўналтирилиши ҳисобига амалга оширилади. Бу 

маблағларни мақсадли ва оқилона сарфланишини таъминлаш ва улар бўйича тегишли 

ахборотларни шакллантирилиши уларда бухгалтерия ҳисобини ташкил этиш асосида 

амалга оширилади. Ҳар бир бюджет ташкилотига бюджетдан маблағларнинг 

ажратилиши уларнинг тасдиқланган харажатлар сметаларига асосланади. 

Булардан ташқари, қонунчиликда бюджет ташкилотларига бюджетдан ташқари 

маблағларни манбаларини шакллантиришга рухсат этилган. Яъни, фаолият турига мос 

маҳсулот (иш ва хизматлар) ишлаб чиқаришдан тушадиган, вақтичалик бўш бино ва 

мулкларни ижарага беришдан тушган, ҳомийлик, шунингдек, молия йили якунида 

бюджет маблағлари бўйича иқтисод қилиб қолинган ва бошқа маблағлар ҳисобига 

бюджетдан ташқари маблағлар шакллантирилади ҳамда қонунчиликда белгиланган 

тартибда сарфланади. Улар бўйича ҳам белгиланган тартибда даромадлар ва 

харажатлар сметалари тузилади ва ижроси амалга оширилади.  

Бюджет ташкилотларида бухгалтерия ҳисобини юритиш ва ташкил қилишнинг 

ҳуқуқий асослари хўжалик юритувчи субъектларники билан бир хил бўсада, услубий 

жиҳатдан фарқ қилади. Шунинг учун, бюджет ташкилотларида бухгалтерия ҳисобини 

юритишда, унинг соҳага хос томонлари инобатга олиниши керак. Бугунги кундаги 

долзарб масалалардан бири ҳам бюджет ташкилотларининг соҳа хусусиятларидан 

келиб чиқиб, ҳисоб ишларини ташкил қилиш ва юритишдир.  

Адабиётлар таҳлили ва методология. Тадқиқот мавзуси доирасида 

мамлакатимиз ва хорижлик иқтисодчи олимлар томонидан олиб борилган илмий 

изланишлари ўрганилди. 

Бюджет ташкилотларида бухгалтерия ҳисобининг хусусиятлари А.Р.Хаметова 

томонидан тадқиқ этилган бўлиб, ҳисобни ташкил этишни такомиллаштиришнинг 

асосий йўналишлари бозор иқтисодиётига ўтишни ҳисобга олган ҳолда белгиланиши 

асослаб берилган. Бюджет ташкилотларида бухгалтерия ҳисобининг ўзига хос 

хусусиятлари кўрсатилиб, илмий жиҳатдан батафсил ёритилган. Шунингдек, бюджет 

ташкилотларида бухгалтерия ҳисобини ташкил этиш режасининг элементлари ҳам 

илмий жиҳатдан тадқиқ этилган [2,100 – 102]. 

Т.А.Полещукнинг асарларидан бири бюджет ташкилотларида бухгалтерия 

ҳисобига бағишланган бўлиб, унда бюджет ташкилотларида ҳисоб ишларини ташкил 

қилишнинг ўзига хос томонлари ва ҳисоботларни шакллантириш масалалари назарий – 

услубий жиҳатдан кўрсатиб берилган. Бундан ташқари ноишлаб чиқариш 

муассасаларида бухгалтерия ҳисобини ташкил этиш, бюджет ташкилотларини 

молиялаштириш, бюджет ташкилотларида пул маблағлари ва харажатларни, 

номолиявий активларни, турли хил ҳисоб – китобларни ҳисобга олиш ва ҳисоботларни 

шакллантириш масалалари ҳам батафсил ёритилган [10]. 

Бюджет, давлат, автоном муассасалар учун бухгалтерия ҳисобини юритиш 

тартибининг назарий – услубий жиҳатлари И.П.Воробева, А.Л.Спесивсева ва 

Г.А.Барышеваларнинг асарида кўрсатилган. Ҳисоб сиёсатининг ҳар бир йўналиши 

бўйича бирламчи ҳужжатлар, бухгалтерия регистрлари тақдим этилиши, 

субсчётларнинг корреспонденциялари берилган. Бирлаштирилган бухгалтерия 

ҳужжатлари ва ҳисобот шаклларига мисоллар келтирилган. Бюджетни молиялаштириш 

ва тадбиркорлик фаолиятини ҳисобга олиш сиёсатининг хусусиятлари кўрсатилган [1]. 

Мамлакатимиз иқтисодчи олимларидан М.Остонақулов, С.У.Меҳмонов, ва 

А.А.Остонокуловларнинг илмий тадқиқот ишларида бюджет ташкилотларида ҳисоб 

сиёсатини шакллантириш масалалари кўриб ўтилган. 

Бюджет ташкилотларида бухгалтерия ҳисоби масалалари М.Остонақуловнинг 

асарларида акс этган. Олим бюджет ташкилотларида бухгалтерия ҳисобини ташкил 

қилиш, харажатларни тўлаш, пул маблағлари ва харажатлар, асосий воситалар ва 

материал захиралар, ҳисоб – китоблар ҳамда бюджетдан ташқари маблағлар ҳисобини 

назарий – услубий жиҳатдан тўлиқ ёритиб берган. Шунингдек, бюджет ташкилотларида 

инвентаризация ўтказиш тартиби ва ҳисоботларни тузиш қоидаларини ҳам батафсил 

баён этган [7]. 

С.У.Меҳмонов томонидан олиб борилган тадқиқотларда бюджет ташкилотларида 

ҳисобини ташкил этишнинг долзарб масалалари ҳамда илмий ва услубий жиҳатлари 

ёритилган. Бюджет ташкилотларида бухгалтерия ҳисобини ташкил этишнинг ўзига хос 

хусусиятлари, бухгалтерия ҳисоби маълумотларини шаклланиши ва ҳаракатининг 

умумий схематик кўриниши, бюджет ташкилотининг мулкчилик асосига, давлат 

бюджетини тузиш ва ижро этиш принципларига ва бошқа бир қатор омилларга 

бевосита боғлиқлиги илмий жиҳатдан асослаб берилган [6].  

А.А.Остонокуловнинг тадқиқотлари бюджет ташкилотларининг бюджетдан 

ташқари маблағлари ҳисоби ва ҳисоботи методологиясини такомиллаштиришга 

бағишланган бўлиб, бюджет ташкилотларининг бюджетдан ташқари маблағлари 

ҳисоби ва ҳисоботининг назарий – услубий асослари, амалиёти, таҳлили ҳамда ҳисоб 

ишларини юритиш, ташкил қилиш ва ҳисоботларни шакллантиришни услубий 

жиҳатларини такомиллаштириш масалалари ёритилган [8].  

Юқоридаги хорижлик ва мамлакатимиз иқтисодчи олимларининг 

тадқиқотларида асосан бюджет ташкилотларида бухгалтерия ҳисоби хусусиятларининг 

назарий – услубий жиҳатлари очиб берилган бўлса–да, бюджет ташкилотларида соҳага 

хос хусусиятларини инобатга олган ҳолда ҳисоб юритиш масалалари батафсил 

ўрганилмаган. Шу боисдан, ушбу мавзу бўйича тадқиқотлар олиб бориш бугун кунда 

муҳим аҳамиятга эга. 

Бюджет ташкилотларида бухгалтерия ҳисобини ташкил этиш ва юритишнинг 

ўзига хос хусусиятлари бюджет ҳисоби қоидаларини ҳисобга олган ҳолда тизимли 

таҳлил, анализ, синтез, таққослаш ва бошқа шу каби бир қанча тадқиқот усулларидан 

фойдаланилган. 

Муҳокама ва натижалар. Давлат бюджетининг 2023 йил учун харажатлари 257 

734 млрд. сўм ёки ЯИМнинг 24,1 фоиз ҳисобида тасдиқланди. Бу кўрсаткич 2022 йилда 

— 236 579 млрд. сўм ёки ЯИМнинг 26,6 фоизини ташкил қилган. Шундан, 2023 йилда 

ижтимоий харажатларга 129 891 млрд. сўм йўналтирилиши белгиланган, бу ўз 

навбатида, жами Давлат бюджети харажатларининг 50,4 фоизини ташкил этади [11, 15].  

Давлат бюджетидан ижтимоий соҳага ажратилган харажатлар улуши бўйича 

биринчи ўринда таълим, иккинчи ўринда соғлиқни сақлаш соҳаси туради. Фан, 

маданият ва спорт учун қилинадиган харажатлар кейинги ўринларда турганлигини 

қуйидаги 1 – жадвал маълумотларидан кўришимиз мумкин. 

  

1 – жадвал 

Дaвлaт бюджетидан ижтимоий соҳага ажратилган маблағлар тўғрисида 

маълумот (млрд. сўм)1   

Кўрсаткичлар 2018 йил 
2019 

йил 

2020 

йил 

2021 

йил 

2022 

йил 

2023 

йил 

Давлат бюджети харажатлари 62 170,0 107 118,4 131 104,5 165 879,0 214 799,6 257 734 

Ижтимоий соҳа харажатлари 35 034,0 58 012,1 66 018,1 86 622,0 105 503,2 129 891 

Шундан, Таълим 19 504,3 28 394,3 30 047,6 34 590,0 46 948,9 58 372 

Соғлиқни сақлаш 9 562,0 12 078,0 14 842,6 19 648,0 22 788,7 28 426 

Фан 389,3 801,0 1 028,7 1 169,0 1 477,0 1 843,0 

Маданият ва спорт 1 165,4 1 690,1 2 290,8 2 685,0 3 376,1 4 803 

Ижтимоий соҳа харажатларининг 

Давлат бюджети харажатлари 

таркибидаги улуши, % 

56,4 54,2 50,4 52,2 49,1 50,4 

 

Мамлакатимизда сўнгги олти йилда Давлат бюджетидан ижтимоий соҳага 

ажратилган маблағлар 2023 йилда 2018 йилга нисбатан 94 857 млрд. сўмга, яъни 3,7 

баробарга ошган бўлиб, шундан энг кўпи таълим ва соғлиқни сақлаш соҳалари ҳиссасига 

тўғри келиши юқоридаги жадвал маълумотларида акс этган. Яна шу нарсани алоҳида 

таъкидлаш керакки, ижтимоий соҳа харажатларининг Давлат бюджети харажатлари 

таркибидаги улуши 2023 йилда 2018 йилган нисбатан 6 фоизга камайган бўлсада, 

аслида суммада ошганлигини кўришимиз мумкин. 

Давлат бюджетидан ижтимоий соҳа харажатларига ажратилган маблағлар 

салмоғининг ортиши билан шу соҳадаги бюджет ташкилотларининг хусусиятларини ва 

фаолият йўналишларини инобатга олган ҳолда  бухгалтерия ҳисобини юритиш 

мураккаблашади. Буни яхшироқ тушуниш учун ижтимоий соҳага кирувчи ҳар бир 

йўналишда фаолият кўрсатувчи бюджет ташкилотлари бўйича бухгалтерия ҳисобининг 

юритилишининг фарқли жиҳатлари ва хусусиятларини кўриб чиқамиз.   

Таълим харажатларининг ижтимоий соҳа харажатларидаги улуши энг юқори 

бўлиб,  мамлакатимизда таълим қуйидаги турларга бўлинади (1 – расм). 

 
1Фуқаролар учун бюджет 2018-2023 йиллардаги маълумотлар асосида муаллиф ҳисоб-китоблари  

1 – расм. Таълим турлари ва уларнинг мазмуни1  

Таълимнинг турларга бўлинишидан келиб чиқиб, айтиш мумкинки, таълим 

ташкилотларида бухгалтерия ҳисобини юритиш таълим ташкилотларининг фаолият 

йўналиши ва ихтисослашувига кўра бир – бирдан фарқланади. Яъни, олий таълим 

ташкилотларида бухгалтерия ҳисоби бош бухгалтер раҳбарлик қиладиган бухгалтерия 

хизмати ходимлари томонидан юритилса, мактабгача, умумий ўрта ва ўрта махсус ҳамда 

профессионал таълим муассасаларида бухгалтерия ҳисоби марказлаштирилган молия – 

бухгалтерия хизматлари томонидан юритилади. 

Таълим ташкилотларининг ходимларига иш ҳақи ҳисоблаш, ҳисоб объектлари 

бўйича ҳисоб – китоб ишларини бажариш ва молиявий ҳисоботларни шакллантиришда 

ҳам  ўзига хос фарқли жиҳатлари мавжуд.  

Буни биз соғлиқни сақлаш соҳасида ҳам кўришимиз мумкин. Бугунги кунда 

тиббиёт муассасаларининг турлари бўйича сони 3 928 тани ташкил қилади (2 – расм). 

 
1Илмий тадқиқот натижасида муаллиф томонидан тузилган.  

Таълим 
турлари

мактабгача 
таълим ва тарбия

болаларни ўқитиш ва тарбиялашга, уларни интеллектуал,
маънавий-ахлоқий, этик, эстетик ва жисмоний жиҳатдан
ривожлантиришга, шунингдек болаларни умумий ўрта
таълимга тайёрлашга қаратилган таълим туридир

умумий ўрта ва 
ўрта махсус 

таълим

умумтаълим ўқув дастурларини, зарур билим, малака ҳамда
кўникмаларни ўзлаштиришга қаратилган. Умумий ўрта таълим
ташкилотининг биринчи синфига болалар улар етти ёшга
тўладиган йилда қабул қилинади.

профессионал 
таълим

эгалланадиган касб ва мутахассислик бўйича қуйидаги
даражаларни ўз ичига олади: бошланғич профессионал таълим;
ўрта профессионал таълим; ўрта махсус профессионал таълим.

олий таълим

бакалавриат таълим йўналишлари ва магистратура
мутахассисликлари бўйича юқори малакали кадрлар
тайёрланишини таъминлайди. Олий таълим икки босқичга —
бакалавриат ва магистратура босқичига эга.

олий таълимдан 
кейинги таълим

Олий таълимдан кейинги таълимни олий таълим ва илмий
ташкилотларда олиш мумкин.

Олий таълимдан кейинги таълим докторлик диссертациясини
тайёрлаш ва ҳимоя қилиш мақсадида мутахассисликни чуқур
ўрганишни ва илмий изланишлар олиб боришни назарда
тутадиган таянч докторантура, докторантура ва мустақил
изланувчанлик асосида илмий даражага эга илмий ва илмий-
педагогик кадрлар тайёрлашни таъминлайди.

кадрларни қайта 
тайёрлаш ва 

уларнинг 
малакасини 

ошириш

Кадрларни қайта тайёрлаш таянч мутахассисликлар ва
касбларга мувофиқ бўлган йўналишлар бўйича фаолиятни
амалга ошириш учун қўшимча касбий билим, малака ва
кўникмаларнинг зарур ҳажми эгалланишини таъминлайди.

Кадрлар малакасини ошириш касбий билим, малака ва
кўникмаларнинг чуқурлаштирилиши ҳамда янгилаб
борилишини таъминлайди, кадрларнинг тоифаси, даражаси,
разряди ва лавозими ошишига хизмат қилади.

мактабдан 
ташқари таълим

Болаларнинг эҳтиёжларини қаноатлантириш, бўш вақти ва дам
олишини ташкил этиш учун давлат органлари, нодавлат
нотижорат ташкилотлари, шунингдек тижорат ташкилотлари
маданий-эстетик, илмий, техникавий, спорт йўналишидаги
мактабдан ташқари таълим ташкилотларини ташкил этиши
мумкин.

2 – расм. Тиббиёт муассасаларининг турлари бўйича сони1  

Соғлиқни сақлаш вазирлиги маълумотларига кўра, тиббий фаолиятни ташкил 

этувчи хизмaтлар 250 тани ташкил қилади. Тиббий фаолиятни ташкил этувчи тиббий 

хизмaт турлари бўйича ҳар бир дaвлaт даволаш муaссaсaси ўзининг ихтисослашган 

фаолият тури бўйича аҳолига амбулатор ва стaциoнaр шароитда хизмaт кўрсатади [5, 84 

– 89]. 

Юқоридаги расм маълумотларидан ҳам кўриниб турибдики, аҳолига фақат 

амбулатор шароитда тиббий хизмат кўрсатувчи тиббиёт муассасаларига: кўп тармоқли 

ва оилавий поликлиникалар, қишлоқ врачлик пунктлари киради. 

Қолган турдаги тиббиёт муассасалари аҳолига стационар шароитда ёки бир 

вақтда иккала шароитда (амбулатор ва стационар) тиббий хизмат кўрсатиш 

имкониятига эга. Бу турдаги тиббиёт муассасаларига Республика ихтисослаштирилган 

илмий – амалий тиббиёт марказларини, вилоят ва шаҳар типидаги шифохоналарни 

киритиш мумкин. 

Соғлиқни сақлаш тизимидаги тиббиёт муассасаларида бухгалтерия ҳисобини 

юритишнинг ўзига хос жиҳатлари аввало унинг ихтисослашувига, тиббий хизмат 

кўрсатиш шароитига, маблағ билан таъминланиш ҳолатига боғлиқ. Мисол сифатида, 

мамлакатимизда фаолият юритаётган 19 та республика ихтисослаштирилган илмий – 

амалий тиббиёт марказларининг фаолият йўналишларини олсак, улар бир – биридан 

аҳолига тиббий хизмат кўрсатиш турлари бўйича фарқ қилади (3 – расм). 

Бу ихтисослаштирилган тиббиёт марказларида аҳолига бир вақтнинг ўзида 

стационар ва амбулатор шароитларда тиббий хизматлар кўрсатилади. Шунингдек, 

бухгалтерия ҳисобида бюджет ва бюджетдан ташқари маблағларни ҳисобга олиш, 

инвентаризацияни ташкил этиш ва ўтказиш, пуллик тиббий хизматлар бўйича 

калькуляцияни шакллантириш, кунлик касса операцияларини ҳисобга олиш ва ҳисобот 

қилиш, товар – моддий заҳиралари ҳисобини маблағлар манбалари бўйича юритиш ва 

ҳужжатлаштириш бошқа тиббиёт муассасаларига қараганда анча мурккабдир.   

 
1Муаллиф томонидан Фуқаролар учун бюджет 2023 маълумотлари асосида тузилган  

кўп тармоқли поликниникалар - 221 та

оилавий поликлиникалар - 1 040 та

қишлоқ врачлик пунктлари - 1 052 та

шошилинч тиббий ёрдам хизматлари - 204 та

умумий стационар муассасалари - 285 та

шошилинч тиббий ёрдам марказлари ва бўлимлари - 195 та

ихтисослаштирилган стационар муассасалар - 217 та

меҳрибонлик уйлари - 13 та

бошқа муассасалар - 701 та



SCIENCEPROBLEMS.UZ-Ижтимоий-гуманитар фанларнинг долзарб муаммолари № 9 (3)-2023 

 

58 

 
2 – расм. Республика ихтисослаштирилган илмий – амалий тиббиёт 

марказлари 

Чунки, бу ихтисослашган марказларга нафақат, мамлакатимизнинг турли 

ҳудудларидан балки, хорижий мамлакатлардан ҳам беморлар келиб даволанади. 

Шунинг натижасида, бухгалтериядаги иш ҳажми ҳам бошқа тиббиёт муассасаларига 

қараганда, бир неча баробар кўп. 

Стационар тиббиёт муассасаларида бухгалтерия ҳисобини ташкил қилиш ва 

юритиш амбулатор шароитда хизмат кўрсатувчи тиббиёт муассасаларига қараганда 

мураккаб ва иш ҳажми кўпдир. Давлат бюджетидан амбулатор шароитда хизмат 

кўрсатувчи тиббиёт муассасалари 100 фоиз, стационар тиббиёт муассасалари эса, 40 – 

50 фоиз атрофида молиялаштирилади. Чунки, стационар тиббиёт муассасаларида 

аҳолига пуллик тиббий хизмат кўрсатиш йўлга қўйилган.  

Соғлиқни сақлаш соҳасидаги тиббиёт муассасаларида бухгалтерия ҳисобини 

юритишнинг яна бир мураккаблик ва эҳтиёткорлик томони шундан иборатки, 

даволанувчи беморларга дори – дармон воситалари, тиббиёт буюмлари, вакциналар ва 

бактериологик препаратлар ҳамда озиқ – овқат маҳсулотларининг сарфланиши 

ҳисобланади. Бунда албатта Соғлиқни сақлаш вазирлиги томонидан тасдиқланган 

санитария қоидалари ва меъёрларига амал қилиши талаб этилади. 

Юқорида биз таълим ва соғлиқни сақлаш соҳасида бухгалтерия ҳисобини 

юритиш масаласини қисқача кўриб ўтдик. Энди давлат бюджетидан фанга ажратилган 

маблағлар тўғрисида қуйидагиларни таҳлил қилиб ўрганамиз. Маълумки, фанга 

бюджетдан маблағ ажратилар экан, шубҳасиз, улар қуйидаги йўналишларга 

сарфланади: 

Республика 
ихтисослаштирилган 

илмий – амалий 
тиббиёт марказлари

Академик В.Вахидов номидаги республика ихтисослаштирилган хирургия илмий-амалий тиббиёт маркази

Республика ихтисослаштирилган акушерлик ва гинекология илмий-амалий тиббиёт маркази

Республика ихтисослаштирилган кардиология илмий-амалий тиббиёт маркази

Республика ихтисослаштирилган кўз микрохирургияси илмий-амалий тиббиёт маркази

Республика ихтисослаштирилган онкология ва тиббий радиология илмий-амалий тиббиёт маркази

Республика ихтисослаштирилган терапия ва тиббий реабилитация илмий-амалий тиббиёт маркази

Республика ихтисослаштирилган нефрология ва буйрак трансплантацияси илмий-амалий тиббиёт маркази

Республика ихтисослаштирилган эпидемиология, микробиология, юқумли ва паразитар касалликлар
илмий-амалий тиббиёт маркази

Республика ихтисослаштирилган гематология ва қон қуйиш илмий-амалий тиббиёт маркази

Республика хирургик ангионеврология ихтисослаштирилган маркази

Республика ихтисослаштирилган наркология илмий-амалий тиббиёт маркази

Республика илмий-ихтисослаштирилган аллергология маркази

Республика ихтисослаштирилган педиатрия илмий-амалий тиббиёт маркази

Республика ихтисослаштирилган фтизиатрия ва пульмонология илмий-амалий тиббиёт маркази

Республика ихтисослаштирилган урология илмий-амалий тиббиёт маркази

Республика ихтисослаштирилган нейрохирургия илмий-амалий тиббиёт маркази

Республика ихтисослаштирилган травматология ва ортопедия илмий-амалий тиббиёт маркази

Республика ихтисослаштирилган дерматология венерология ва косметология илмий-амалий тиббиёт
маркази

Республика ихтисослаштирилган эндокринология илмий-амалий тиббиёт маркази

• Давлат илмий – техника дастурларига, ноёб илмий объектлар ва илмий 

муассасаларни, фан муассасалари ва давлат архивларини сақлашга қилинган 

харажатлар учун; 

• Олий ўқув юртидан кейинги таълим харажатлари (докторантура) учун; 

• Инновацион ривожланиш ва инновацион ғояларни қўллаб – қувватлаш 

жамғармасига. 

Мамлакатимизнинг илм – фанни ривожлантириш учун ташкил этилган илмий – 

тадқиқот ва илмий – текшириш институтлари ҳамда олий таълим ташкилотларида 

фаолият кўрсатаётган олимларимизнинг илмий лойиҳаларини молиялаштиришда, 

илмий изланиш олиб бориш учун докторантура кирган тадқиқотчиларимизни 

ижтимоий ҳимоя қилишда фанга ажратилган бюджет маблағларидан фойдаланилади. 

Бюджет маблағларидан фойдаланиш учун албатта тегишли институт ва олий таълим 

ташкилотларида харажатлар сметаси тузилади. Харажатлар сметаси асосида 

бюджетдан ажратилган маблағлар сарфланади. 

Шунингдек, маданият ва спорт соҳаларига бюджетдан ажратилган маблағлар 

ҳисоби маданият ва спорт муассасалари томонидан тузилган харажатлар сметаси 

доирасида сарфланади. Бухгалтерия ҳисобини юритиш ва молиявий ҳисоботларни 

шакллантириш эса фаолият турлари бўйича олиб борилади.   

Юқоридаги фикрлардан келиб чиқиб, шуни айтишимиз мумкинки, бюджет 

ташкилотлари ҳар қандай бошқарув тизимида ва давлат тузилишининг ҳар қандай 

кўринишида ишлаб чиқариш ва молиявий ‒ иқтисодий муносабатларнинг муҳим 

субъектлари ҳисобланади. Улар таълим, соғлиқни сақлаш, илмий тадқиқотлар, 

ижтимоий ҳимоя, маданият ва давлат бошқаруви каби бир қатор ижтимоий аҳамиятга 

эга эҳтиёжларни қондириш учун мўлжалланган. 

Бюджет ташкилотларининг барчаси амалдаги норматив – ҳуқуқий ҳужжатларга 

мувофиқ давлат функция ва вазифаларини бажарсада, уларнинг тармоқ ва соҳалари, 

бошқарув тизими, фаолият йўналиши, молия – хўжалик фаолиятини бошқариш тизими, 

ташкилотлар ўртасидаги ахборот алмашинуви ва маблағларнинг шаклланиш 

манбалари бўйича бир – биридан фарқли жиҳатлари мавжуд.  

Шу боис, бюджет ташкилотларида бухгалтерия ҳисобининг ўзига хос 

хусусиятлари қуйидагилардан иборат: 

‒ харажатлар сметаси устидан назорат; 

‒ ҳисоб юритишда касса ва ҳақиқий харажатлар ажратилиши; 

‒ бухгалтерия ҳисобини бюджет таснифи қисмлари кесимида ташкил этиш; 

‒ бухгалтерия ҳисоби ва ҳисоботининг меъёрий ҳужжатлар талабларига қатъий 

мувофиқлиги; 

‒ бюджет ижросининг ғазна тизими; 

‒ бюджет ташкилотларида ҳисоб юритишнинг соҳага хос томонлари. 

Маълумки, бюджет ташкилотларини бюджетдан маблағ билан таъминлаш, 

уларнинг бюджетдан ташқари даромадлари ва харажатлари, шунингдек, мазкур 

маблағлардан фойдаланиш қатъий режалаштирилган ҳолда тузилган харажатлар 

сметаси асосида амалга оширилади. Бу эса, бухгалтерия ҳисобининг асосий 

функцияларидан бири бўлган назорат ёрдамида бюджет ташкилотларида бухгалтерия 

ҳисобини олдига мазкур харажатлар сметаси ижросини назорат қилиш вазифасини 

юклайди [3, 31–37]. 

Бюджет ташкилотларида даромадлар ва харажатлар ижроси жараёнида касса ва 

ҳақиқий харажатлар ҳисоби юритилади. Бюджет ташкилотлари томонидан 

ғазначиликдаги шахсий ҳисоб варақлардан харажатларни тўлаб берилиши касса 

харажатлари кўринишида ҳисобда акс эттирилади. Бюджет ташкилотлари томонидан 

харажатлар сметалари доирасида амалга оширилган, лекин, тўлаб берилмаган 

харажатлар ҳақиқий харажат кўринишида ҳисобда акс эттирилади. Бюджет 

ташкилотларининг касса ва ҳақиқий харажатлари “Касса ва ҳақиқий харажатларни 

ҳисобга олиш дафтари”да ҳисобга олинади. 

Бюджет ташкилотлари томонидан бухгалтерия ҳисобини юритиш, ҳисоботларни 

тузиш қатъий равишда бюджет таснифига боғланган ҳолда олиб борилиши лозим. Акс 

ҳолда, бюджет ижроси маълумотларини дастлабки режалаштириш (смета) 

кўрсаткичлари билан солиштириш имкони йўқолади. Шунинг учун ҳам, бюджет 

ташкилотлари томонидан бюджет ҳамда бюджетдан ташқари маблағларни ижроси 

жараёнида бюджет таснифи албатта қўлланилади, шунингдек, молиявий ҳисоботлар 

шаклларида ҳам бюджет таснифи акс эттирилган [9, 219–224]. 

Бухгалтерия ҳисоби ва ҳисоботининг меъёрий ҳужжатлар талабларига қатъий 

мувофиқлигини шундай изоҳлаш мумкинки, бюджет ташкилотларининг зиммаларига 

юклатилган вазифаларни бажаришлари билан боғлиқ фаолиятлари давлат томонидан 

қатъий тизимлаштирилганлиги ёки бюджет ташкилотининг “ҳар бир қадами” қатъий 

қонунчилик билан тартибга солинганлигидир. Давлат бюджетининг ғазначилик 

ижроси механизмини жорий қилиниши, яъни, барча бюджет ташкилотларининг 

бюджет ва бюджетдан ташқари маблағларини ғазна ҳисобварақларида жамланиши, 

бюджет ташкилотлари томонидан ғазначилик бўлинмалари орқали тўловларини 

амалга оширилиши ҳам бюджет ташкилотларида ўзига хос хусусиятларга эга бўлган 

бухгалтерия ҳисоби тизимини яратиш лозимлигини шарт қилиб қўяди [4, 82–86]. 

Бюджет ташкилотларида ҳисоб юритишнинг соҳага хос томонлари деганда, 

ташкилотнинг таълим, соғлиқни сақлаш, фан, маданият ва спорт, қишлоқ хўжалиги ва 

бошқа соҳаларга хослиги, фаолият юритиши тушунилади. Чунки, ҳар бир соҳанинг ўзига 

хос хусусиятлари ва амал қиладиган норматив – ҳуқуқий ҳужжатлари мавжуд.  

Ҳозирги кунда бюджет ташкилотларида бухгалтерия ҳисобининг барча 

жараёнларини ўз ичига олган бухгалтерия ҳисоби ва ҳисоботи бўйича операциялар 

“УзАСБО” дастурий мажмуасида тўлиқ автоматлаштирилган. Бу дастурий мажмуа 

йилдан йилга такомиллаштирилиб борилмоқда. 

Натижада бюджет ташкилотларидаги кунлик ҳисоб ишлари тўғри ва мазмун 

жиҳатидан кетма – кет бажариб борилади, чораклик молиявий ҳисоботлар тўғри 

шакллантирилади. Бухгалтерия ҳисоби ахборотларининг фойдаланувчилар учун 

узлуксизлиги ва ишончлилиги таъминланади. Энг муҳими бюджет ташкилотларининг 

фаолияти бўйича бошқарув қарорларини қабул қилиш учун бухгалтерия 

маълумотларининг тезкорлик билан таъминланишига эришилади. 

Хулоса. Бухгалтерия ҳисоби маълумотлари иқтисодий объектнинг ҳам, ҳар 

қандай бюджет ташкилотининг ҳам самарали ишлаши учун катта ҳамиятга эга, чунки, у 

ташкилот молия – хўжалик фаолияти натижаларининг ҳақиқий ҳолатини акс эттиради. 

Шу муносабат билан асосий ахборот етказиб берувчи сифатида бухгалтерия ҳисоби 

услубиётини бюджет ташкилотларининг соҳага хос томонларини инобатга олган ҳолда 

тизимли равишда такомиллаштириб бориш зарур. 

Бунинг учун ягона тартибда бухгалтерия ҳисобини юритиш жараёнида 

ҳисобнинг ташкилий, техник ва услубий жиҳатларини ўзида мужассамлаштирган ҳисоб 

сиёсатини шакллантириш керак.  

Бюджет ташкилотларининг ҳисoб сиёсaти молиявий ҳисoбoтни барча 

қўлланилаётган бюджет ҳисoби стандартлари асосида шакллантирилишини 

таъминлаши шарт. Ҳисoб сиёсaтининг тузилиши бюджет ташкилотлари томонидан 

мустақил равишда белгиланади. 

Бизнинг фикримизча, бюджет ташкилотларининг соҳага хос томонларини 

инобатга олиб, ҳисобни ташкилий, техник ва услубий жиҳатларига амал қилган ҳолда 

бухгалтерия ҳисобини юритиш учун ташкилотнинг ҳисоб сиёсати ўз ичига 

қуйидагиларни олиши керак (3 – расм). 

 
3–расм. Бюджет ташкилотларида ҳисoб сиёсaтининг таркибий тузилиши1 

Бюджет ташкилотларида ҳисоб сиёсатининг таркибий тузилишидан келиб 

чиқиб, қуйидагиларни айтишимиз мумкин: 

биринчидан, бухгалтерия ҳисобини юритишда, молиявий ва бошқа ҳисоботларни 

тузишда хўжалик операцияларини амалга оширишнинг қонунийлиги таъминланади. 

Яъни, ҳисобни юритиш ва ҳисоботларни шакллантиришда соҳга оид норматив – 

ҳуқуқий ҳужжатлар талабларини бузиш ҳолатлари камаяди ва улардан фойдаланиш 

имконияти ошади.   

иккинчидан, бюджет ташкилотларида ички назорат тўлиқ йўлга қўйилади. Яъни, 

ташкилотдаги номолиявий ва молиявий активларнинг бут сақланиши таъминланади, 

талон – торож қилиш ҳоллари ва ҳисоб юритишда йўл қўйилган хатоликларнинг олди 

олинади. Бюджет ташкилотида инвентаризация ўтказишнинг тартиби ва муддатларига 

қатъий амал қилинади. Инвентаризация жараёнида аниқланган мол–мулк камомади ва 

 
1Илмий тадқиқот натижасида муаллиф томонидан тузилган. 

бюджет ташкилотининг бухгалтерия хизмати ташкилий тузилмаси

бюджет ташкилотида инвентаризация ўтказишнинг тартиби ва муддатлари (инвентаризация қилиш мажбурий 
бўлган ҳоллардан ташқари)

бюджет ташкилоти томонидан фойдаланиладиган ишчи счётлар режаси

бюджет ташкилотида ҳужжатлар айланмаси графиги

бюджет ташкилотида ҳисоб маълумотларини қайта ишлаш усуллари

намунавий шакллари назарда тутилмаган, хўжалик операцияларини қайд қилиш учун қўлланиладиган бирламчи 
ҳисоб ҳужжатларининг шакллари

асосий воситаларнинг инвентарь рақами тузилмаси

бирламчи ҳисоб ҳужжатларига имзо қўйиш ҳуқуқига эга бўлган шахслар рўйхати

асосий фондларни қайта баҳолаш услублари

инвентаризация қилишда (ортиқча ёки камомадда) мулкни баҳолаш услублари

товар (иш, хизмат)лар калькуляциясини шакллантириш тартиби

ортиқчаси бўйича ўз вақтида далолатномалар расмийлаштирилиб, бухгалтерия 

ҳисобида акс эттирилади. 

учинчидан, бюджет ташкилотларида бухгалтерия ҳисоби ташкилий, техник ва 

услубий жиҳатдан тўғри юритилишини таъминлашга эришилади. Яъни, бюджет 

ташкилотларининг қайси соҳага ёки тармоққа тегишлилигидан қатъий назар, 

ташкилий жиҳатдан бухгалтерия хизмати ходимларининг лавозим йўриқномалари 

ишлаб чиқилади, намунавий шакллари назарда тутилмаган, хўжалик операцияларини 

қайд қилиш учун қўлланиладиган бирламчи ҳисоб ҳужжатларининг шакллари 

тасдиқланади, ички молиявий назоратни ташкил этиш ва ўтказиш тартиби 

белгиланади.  

Техник жиҳатдан, бухгaлтeрия ҳисoбидa ҳужжaтлaр aйлaниши назоратга 

олинади, “УзАСБО” дастурий таъминотида ҳисоб ишларини олиб боришда бухгалтерлар 

томонидан йўл қўяётган хато ва камчиликларни бартараф қилишга эришилади. 

Услубий жиҳатдан, бюджет ташкилотларида товар (иш, хизмат)лар 

калькуляциясини шакллантириш тартиби ва aктивлaрни ҳисoбдaн чиқaриш услуби 

аниқлаб олинади. 

Умумун олганда, бюджет ташкилотларида бухгалтерия ҳисобини ташкил 

қилишда унинг ўзига хос хусусиятларига алоҳида эътибор бериш ва ҳисобнинг 

узлуксизлик, ишончлилик, кўрсаткичларнинг қиёсланувчанлиги принципларига амал 

қилиш керак. 

